
Intervju: Pedi Ešdaun, visoki
predstavnik  za  BiH,  iz
Vašingtona za “Dnevni avaz”:
“U  MMF-u  spašavamo  BiH  od
bankrota”
Ako stvari sa MMF-om ne završe kako treba sve bi se moglo
raspasti kao mjehur od sapunice, upozorava Ešdaun * Ovdje sam
da zamolim da ne izgube strpljenje * BiH je dala obećanje koje
mora ispuniti

Visoki  predstavnik  Pedi  Ešdaun  i  guverner  Centralne  banke
Bosne i Hercegovine Piter Nikol jučer su hitno otputovali u
Vašington  u  svojevrsnu  misiju  posljednje  šanse  tražeći  od
Međunarodnog  monetarnog  fonda  još  nekoliko  dana  vremena  u
okviru kojih bi vlasti u Sarajevu ispunile obećanje dato MMF-u
da se novim zakonom o pravima boraca neće probijati budžet. 

PA: Izuzetno sam zabrinut zbog ovoga što se dešava oko zakona
o pravima boraca i žrtava rata. BiH se precizno obavezala pred
MMF-om da neće dopustiti da ukupni troškovi za ratne veterane
porastu. Bojim se da bi se moglo desiti da to obećanje bude
prekršeno  u  parlamentu.  BiH  odista  mora  početi  da  živi  u
skladu  sa  svojim  obećanjima,  a  ne  da  ih  njeni  političari
stalno  krše,  kazao  je  Ešdaun  u  ekskluzivnom  razgovoru  za
“Dnevni avaz”.

Nezadovoljni čelnici
Sa  visokim  predstavnikom  razgovarali  smo  jučer  dok  se  u
Vašingtonu pripremao za razgovore sa čelnim ljudima MMF-a. 

Prema  saznanjima  našeg  lista,  ljudi  u  ovoj  svjetskoj
finansijskoj instituciji siti su obećanja koje bh. političari

daju i redovno krše. Postoji realna opasnost da ljudi u MMF-u
kažu da to više neće trpiti. 

PA: Ovdje sam da zatražim još malo vremena, da ih zamolim da
ne izgube strpljenje sa BiH. Oni su mi rekli da su pri kraju
strpljenja, a ja mislim da su bh. političari razumjeli koliko
je ovo važno pitanje te da su spremni da ga razriješe u
narednih nekoliko dana, kaže Ešdaun i dodaje “da bi bilo bolje
da  je  ovo  pitanje  riješeno  u  Sarajevu,  nego  da  dolazim
ovdje”. 

Visoki predstavnik vjeruje da će u Vašingtonu ipak dobiti još
nekoliko dana vremena, ali poručuje da se rješenje problema
nalazi u Sarajevu.

– Moramo se držati datih obećanja, a ne kršiti ih, kaže on.

Ešdaun najavljuje da će po povratku u Sarajevo razgovarati i
sa bh. političarima o tome kako prevladati ovu krizu. 

PA: Nadam se da ćemo je prevladati. BiH je dala obećanje koje
mora  ispuniti.  Tu  nema  kompromisa.  Mi  možemo  dobiti  još
nekoliko dana vremena, ali je stvarni izlazak iz ove situacije
u poštivanju datih obećanja i izvršenju preuzetih obaveza.
Ugled BiH je u pitanju, a u međunarodnim krugovima on puno
znači, ustvrdio je visoki predstavnik. 

Veliki rizik
Upitan šta će se desiti, ako bh. političari opet padnu na
ispitu, Ešdaun odgovara: 

PA: Ako se dogovor ne postigne, nije ugrožen samo sporazum sa
MMF-om,  već  i  niz  drugih  bilateralnih  i  multilateralnih
sporazuma – od kanadskih do japanskih donacija. U cjelini,
radi se o stotinu miliona dolara u narednih šest mjeseci. Može
se dogoditi da ovaj dogovor propadne i da nakon 5. oktobra
nova vlast dođe pred MMF sa izuzetno mršavim izgledima te da
neke druge vidove pomoći izgubimo zauvijek. 



Ovdje je, također, na testu i sposobnost bh. političara da
odgovaraju  na  realne  zahtjeve  a  ne  da  udovoljavaju
kratkoročnim  političkim  ciljevima,  ustvrdio  je  visoki
predstavnik.  

Upitan  da  li  je  ljut  na  bh.  političare  zbog  čije  se
nesposobnosti  ova  zemlja  našla  pred  još  jednim  teškim
iskušenjem, Ešdaun odgovara da se ne ljuti na političare, ali
da je jako zabrinut za obične građane. 

PA: Mi smo u situaciji kada trebamo biti optimističniji kada
je budućnost BiH u pitanju, ali ako se ova stvar sa MMF-om ne
završi kako treba, sve bi to moglo biti ugroženo, raspasti se
kao balon od sapunice, upozorava on. 

U narednih šest mjeseci BiH bi mogla izgubiti cijelu stotinu
miliona dolara. To bi vas moglo staviti na nepovratnom putu
prema bankrotu. Ako se to, slučajno desi, najviše će stradati
oni kojima se sada kao pokušava pomoći – boračka populacija.
Ovo je veliko iskušenje za BiH.

Moja poruka je da nisam u Vašingtonu da pregovaram, jer je to
nemoguće. Sa MMF-om je BiH potpisala sporazum. Ja sam ovdje da
bih ih zamolio da ne gube nadu u BiH, te da se isplati
sačekati još malo, kazao je Pedi Ešdaun, visoki predstavnik
BiH u ekskluzivnom telefonskom razgovoru za “Dnevni avaz”.  

Stalni telefonski kontakti
Visoki  predstavnik  ističe  da  ima  nade  i  da  su  ljudi  iz
međunarodne zajednice u posljednjih nekoliko dana puno radili
na ublažavanju krize.

PA: U posljednjih nekoliko dana bio sam u stalnim telefonskim
kontaktima sa ljudima iz MMF-a i da nema nade da će se dogovor
postići, ova bi se institucija već povukla iz BiH. Ali, ako
ovo  ne  riješimo  brzo,  ne  vjerujem  da  će  se  stvari  dobro
završiti po BiH. Ne očekujem da će vrata za dogovor biti još
dugo otvorena, kazao je on. 


